
Trafod Cyfiawnder 
Hinsawdd  
Arweiniad i drafodaeth mewn 
grwpiau bychain 
Mae’r bywyd Cristnogol yn un o drawsnewidiad. Yn yr arweiniad hwn 
i grwpiau bychain ar Sgwrsio am Gyfiawnder Hinsawdd, fe fyddwn 
ni’n cyflwyno prif themâu’r bywyd Cristnogol: edifeirwch, aberth, 
prynedigaeth, cymod ac adferiad, i’ch helpu chi a’ch eglwys fynd i’r afael â 
gwirioneddau tlodi a’r argyfwng hinsawdd a sut y medrwch chi ymateb fel eglwys.  

Pob wythnos, fe fyddwch chi’n archwilio thema newydd, gyda darlleniadau Beiblaidd, straeon 
a gweddïau, i ysgogi syniadau ynghylch sut i gydweithredu dros gyfiawnder hinsawdd. 

Fe ddewch chi hefyd o hyd i gofrestr weithredu cyfiawnder hinsawdd lle medrwch chi 
gofnodi’r camau rydych chi eisiau eu cymryd gyda’ch gilydd. Mae ymrwymo ac yna 
gweithredu fel grŵp yn ffordd wych o annog a sbarduno ein hunain

Nodiadau arweiniol i arweinwyr 
Mae pob sesiwn wythnosol yn para awr (ond cewch fod yn hyblyg). 

Fformat ar gyfer Wythnosau 1-5
Gobeithio a herio (15 munud): darllenwch a myfyriwch ar y gweddïau, yr hanesion 
a’r darlleniadau o’r Beibl. Gwahoddwch wahanol aelodau eich grŵp i ddarllen yn uchel yn yr 
adran hon gyda chyfnodau byr o dawelwch rhyngddyn nhw ar gyfer myfyrdod.   

Myfyrio a thrafod (30 munud): treuliwch 10 munud yn ateb pob un o’r tri chwestiwn a 
ddarperir. Dyma gyfle i sgwrsio am yr hyn rydych chi wedi’i glywed, y meddyliau a’r teimladau 
sy’n cael eu hysgogi gan hyn a sut y medrwch ymateb. Gwahoddwch y grŵp i nodi’r prif 
syniadau ar bapur er mwyn cofnodi sylwadau a bachu syniadau.  

Gwahodd a gweithredu (15 munud): ymatebwch i’r hyn fuoch chi’n ei drafod. 
Defnyddiwch y cwestiwn ysgogol i’ch helpu i gytuno ar gamau fel grŵp.  

Llyfr lòg gweithredu cyfiawnder hinsawdd: llenwch 
hon bob wythnos fel bod gan eich grŵp gofnod o’r camau rydych wedi 
ymrwymo i’w cymryd. Os ydy’r gweithredu’n unionsyth, cewch ailymweld 
â hyn pob wythnos. Fel arall, mae Wythnos 6 yn darparu gofod i feddwl 
am gamau hirdymor dros gyfiawnder hinsawdd. 

Yr hyn fydd ei angen arnoch:
• copïau o bob sesiwn wythnosol (mae du a gwyn yn iawn)

• Beiblau neu gopïau papur o ddarlleniadau o’r Beibl 

• bara a gwin/sudd ar gyfer Cymun Sanctaidd yn Wythnos 4

• pensel/beiro a phapur.

Mae Cymorth Cristnogol yn aelod allweddol o’r ACT Alliance. Rhif elusen Cymru a Lloegr 1105851 Rhif cwmni 5171525 Nodau masnach Cymorth Cristnogol yw enw a logo Cymorth Cristnogol. Wedi ei argraffu’n llwyr ar bapur 
a ddaw o fforestydd a reolir yn gyfrifol. Ionawr 2023 Llun: Christian Aid/David Brazier, Adam Finch, Tom Pilston J362500

Wythnos 1: Edifeirwch 
Ble aethon ni o’i le?

Gobeithio a herio  
Dduw Hollalluog, 
beth ydyn ni wedi’i wneud i’r byd hwn a grëaist? 
Galarwn dros dy greadigaeth ddrylliedig, 
cyffeswn ein diffyg gweithredu, 
cyffeswn ein gweithredoedd 
sydd wedi cyfrannu at ddinistrio dy fyd.  
Maddau inni, O Dduw, 
hyffordda ni a dysg ni’r ffordd i fynd. 
Amen

Edifeirwch
Mae stori ein ffydd yn un o waredigaeth, cymod ac adferiad. Mae hi hefyd yn un o aberth ac 
edifeirwch. Mae pob un ohonon ni, ar ryw adeg neu’i gilydd, wedi gweld lle wnaethon ni anafu’n 
hunain, ein gilydd a’r byd o’n cwmpas.   

Medrwn ddod o hyd i ollyngdod yn y weithred o gyffesu, iachâd yn y maddeuant a gynigir inni trwy 
Iesu, a’r dewrder i fyw’n wahanol yng ngwaith trawsnewidiol yr Ysbryd Glân. 

Mae cyffesu yn cael ei nodi’n rheolaidd wrth inni arfer traddodiadau ein ffydd o’r Cymun Sanctaidd 
at adegau fel y Grawys. Mae’r Beibl yn dangos inni sawl enghraifft o edifeirwch personol a 
chymydol – cydnabyddiaethau o gyflwr yr enaid a chymdeithas. Mae yna alaru am yr hyn a fu, a 
dyhead i droi at fywyd sy’n adlewyrchu Teyrnas Dduw. Dewch inni gymryd yr amser i gael golwg ar 
gyflwr ein byd, yr argyfwng hinsawdd, ein rhan yn yr hyn sy’n digwydd a sut y gallwn ni edifarhau.   

Y byd fel y mae heddiw 
Mae’r byd yn cynhesu bob yn gam. Mae diwydianeiddio, llosgi tanwydd ffosil a threuliant a 
gorddefnydd anghynaladwy wedi cynyddu’n beryglus y lefelau o garbon deuocsid yn yr aer rydyn 
ni’n ei anadlu. Yn hanesyddol, mae’r DU wedi chwarae rhan arwyddocaol fel allyrwr carbon (y 
chweched mwyaf ar restr y byd) a’r wlad a roddodd gychwyn ar losgi tanwydd ffosil torfol trwy’r 
chwyldro diwydiannol.    

Mae cynhesu byd-eang yn achosi cymunedau i ddioddef colledion a difrod anfesuradwy trwy 
sychderau, stormydd a llifogydd cynyddol. 

Gall yr argyfwng hinsawdd orfodi 130 miliwn o bobl i dlodi eithafol erbyn 2030. Anghyfiawnder 
mawr ein hoes ydy mai’r rhai sydd leiaf cyfrifol am yr argyfwng hwn ydy’r rhai sy’n wynebu ac 
ysgwyddo pwysau baich yr effeithiau. 

Agnes Machona
Mae Agnes yn byw yng ngogledd-ddwyrain Zimbabwe, lle mae cynnydd mewn tymheredd wedi 
arwain at lawiad afreolaidd a sychderau hirach. Mae Agnes wedi profi difrod a cholled i’w chnydau 
dan y fath amodau garw. 

I bobl sy’n byw mewn tlodi yn Zimbabwe, mae eu gallu i dyfu digon o fwyd i’w fwyta fwyfwy yn  
y fantol.

Darllenwch y darnau hyn o’r Beibl 
Salm 32 
Effesiaid 4:21-32 

Myfyrio a thrafod
1.  Pan ddaw hi at yr argyfwng hinsawdd, myfyriwch ar ei rhan 

anghyfrifol, anghyfreithlon ac anfoesol ninnau yn hyn i gyd a’r 
hyn sydd angen inni’i wneud i gyffesu. Ar beth y mae gofyn 
inni droi ein cefn fel unigolion, eglwys a’r gymdeithas yn 
ehangach? 

2.  Dychmygwch fod pob eglwys yng Nghymru a gweddill y DU 
yn edifarhau’n gyhoeddus am gyfraniad ein gwledydd at yr 
argyfwng hinsawdd. Beth feddyliech chi fyddai’r effaith?   

3.  Mae Effesiaid 4 yn ein hannog i ‘wisgo natur o fath newydd’. Meddyliwch am eich 
eglwys/grŵp yn benodol. Sut fedrwn ni wisgo natur o fath newydd a bod yn 
bobl sy’n ceisio cyfiawnder hinsawdd? 

Gwahodd a gweithredu  
Dewch i gytundeb ar un weithred bendant y byddwch yn ei ddwyn ymlaen o’ch 
sgwrs. Meddyliwch am yr hyn sy’n bosib, nid yn unig fel unigolion, ond fel grŵp ac 
fel eglwys.  
Rhowch eich gweithred yn y gofrestr weithredu dros gyfiawnder hinsawdd. 

Gweddi i gloi 
O Dduw, sy’n ein galw i edifarhau, 
rydyn ni’n cydnabod ein bod wedi bod ar fai. 
Rydyn ni wedi esgeuluso’n gilydd, wedi esgeuluso’r ddaear, 
mae’n ddrwg ganddon ni ac rydyn ni’n edifar am ein pechodau. 
Arglwydd, trugarha wrthon ni. 
Fe wyddon ni fod edifeirwch yn golygu troi, i fyw ffordd arall, well, 
helpa ni i wisgo natur newydd, 
hyffordda ni yn y llwybr i’w ddilyn, 
i fyw mewn ffyrdd sy’n anrhydeddu’r greadigaeth oll. 
Yn dy drugaredd ddiddiwedd, 
iachâ ni a’n trawsnewid ni. 
Amen.

Agnes Machona yn dal basged yn 
llawn te llwyn adfywiol yn ystod y 
cynhaeaf yn y mynyddoedd.

‘Yr her fwyaf i fenywod yma ydy newyn. Bydd y plant yn 
methu â mynd i’r ysgol gan nad oes ganddyn nhw fwyd. 

‘Byddai dim dŵr i’r da byw, byddai’n rhaid iddyn deithio’n 
bell i gael dŵr, a does dim sicrwydd  y byddai dŵr yno 
bob tro.

‘Ond fel menywod, mae’r effaith yn fawr arnon ni gan ein 
bod yn defnyddio gymaint mwy o ddŵr. Felly, rydyn ni’n 
dioddef mwy fel menywod pan fo sychder.’

Agnes Machona



Wythnos 2: Aberth
Beth ydy’r ympryd rydyn ni  
wedi’i ddewis?

Gobeithio a herio
Iesu, wrth iti ymprydio yn yr anialwch, 
fe wnest ti ymwrthod â themtasiynau trachwant, grym a mawredd, 
fe ddewisaist ti natur gwas, gostyngeiddrwydd a thosturi. 
Helpa ni i ddewis ympryd sy’n pwyso tuag at gyfiawnder,  
helpa ni i ymwrthod â thynfa’r byd o’n cwmpas, 
helpa ni i edrych ar y byd gyda thosturi, 
helpa ni i geisio cyfiawnder a gweld rhyddhau’r rhai hynny dan ormes. 
Amen.

Ymprydio
Mae llawer ohonon ni’n gyfarwydd â’r cysyniad o ymprydio. Mae Cristnogion yn aml yn defnyddio 
tymor y Grawys i gofio a thynnu o esiampl Iesu wrth iddo ymprydio yn y gwyllt. 

Fel Iesu, rydyn ni’n ymprydio er mwyn symud o’r neilltu pethau sy’n dwyn ein sylw, gan hoelio ein 
sylw ar Dduw. Daeth cyfnod ymprydio Iesu cyn iddo ddechrau ei weinidogaeth gyhoeddus lle’r 
cyhoeddodd, yng ngeiriau Eseia, newyddion da i’r tlodion a dihangfa i’r rhai dan ormes.  

Mae gosod heibio pethau sy’n dwyn ein sylw, gan hoelio ein sylw ar bethau Duw, yn golygu troi ein 
ffocws at yr anghyfiawnder o’n cwmpas a rhyddid i’n cymdogion byd-eang sy’n byw dan ormes tlodi 
fel canlyniad i’r argyfwng hinsawdd. 

Mae sychderau diddiwedd, llifogydd a thywydd eithafol yn dinistrio cymunedau ac yn rhwystro 
gallu pobl i gynnal eu hunain. Mae pobl yn colli eu cartrefi, eu bywoliaethau a’u bywydau. 

Os ydyn ni i ddewis ympryd a all ddatod rhwymau anghyfiawnder, yna mae’n rhaid inni ddeall y 
systemau, y cyfreithiau a’r arferion sy’n achosi’r argyfwng hinsawdd. 

Nicaragua
Nicaragua ydy’r wlad dlotaf ond un yn America Ladin. Mae pobl ledled y wlad yn profi colledion a 
difrod oherwydd yr argyfwng hinsawdd, gydag 80% o’r boblogaeth yn ddibynnol ar amaeth am eu 
parhad, yn enwedig felly grawn a ffa. Ond wrth i dymor y glawogydd ddiflannu, does gan ffermwyr 
ddim amser i dyfu’r hyn sydd ei angen arnyn nhw i fyw. Mae rhai ffermwyr wedi llwyddo i dyfu dim 
ond hanner yr arferol oherwydd y diffyg glaw. 

Mae Alejandro Alemani yn gweithio i’r mudiad amgylcheddol, Oficial de Cambio Climático yn 
Nicaragua. Mae’n esbonio’r colledion mae amaethwyr lleol yn eu hwynebu:

Y Parch Alton Bell
Mae’r Parch Alton yn Uwch-fugail yn Eglwys Deuluol Wembley yn Llundain. Mae yntau wedi  
myfyrio ar achosion yr argyfwng hinsawdd a phwy sydd wedi’u gormesu fel canlyniad:

‘Mae grawn fel symbol o’n diwylliant ac mae’n bwyd yn dibynnu i raddau helaeth ar 
rawn. Mae cyflymdra’r ffenomenon hinsawdd yn taro’r cymunedau, ac mae’r modd 
mae’n newid pethau... does ganddon ni ddim amser i addasu. Felly, fedrwn ni ddim 
siarad yn unig am addasu, ond mae’n rhaid inni gydnabod colled a difrod.’

‘I mi, mae cyswllt dwfn rhwng cyfiawnder hinsawdd a materion caethwasiaeth yn Affrica 
a geni cyfalafiaeth. Enillion y fasnach gaethwasiaeth a yrrodd y chwyldro diwydiannol, 
gan roi’r ‘mawr’ ym Mhrydain Fawr. 

‘Defnyddiwyd yr elw o gaethwasiaeth a choloneiddio i adeiladu isadeiledd yn y gwledydd 
hyn er mwyn coloneiddio India, Affrica, Asia – a thrwy odro’r gwledydd hynny o’u 
hadnoddau, galluogi ei hun i ddatblygu trenau stêm, diwydiant, gan agor y ffordd at 
drydanu’r byd.’

Darllenwch y darnau hyn o’r Beibl
Luc 4:1-21 
Eseia 58:3-12

Myfyrio a thrafod 
1.  A wnaethoch chi erioed dreulio amser yn ymprydio neu roi’r gorau i rywbeth – a 

newidiodd hynny eich persbectif mewn unrhyw fodd? 
2. Meddyliwch am bwy sy’n cael eu gormesu gan yr argyfwng hinsawdd.  
 Sut allwch chi wneud eu hanesion nhw’n fwy gweladwy yn eich eglwys(i)?
3.  Beth, yn eich tŷb chi, ddylai eich eglwys ei wneud i ddewis ympryd a fydd yn datod 

rhwymau cyfiawnder hinsawdd? ? 

Gwahodd a gweithredu 
Y mis hwn, gweithiwch gyda’ch gilydd i amlygu hanesion pobl a effeithir gan dlodi a’r argyfwng 
hinsawdd yn eich eglwys. 

Penderfynwch ar un weithred ychwanegol y gallwch ei dwyn ymlaen ynghylch sut y gall eich eglwys 
‘ddatod rhwymau gormes’ a gweithio ar y cyd tuag at gyfiawnder hinsawdd o’ch sgwrs. Rhowch hyn 
yn eich llyfr lòg gweithredu cyfiawnder hinsawdd.

Gweddi i gloi 
Iesu,
fe wnest ti ddatgan newyddion da i bobl yn byw mewn tlodi,
fe wnest ti gyhoeddi diwedd ar ormes,
fe wnest ti dderbyn ympryd dewisedig Duw.
Helpa ni i fod yn newyddion da a sefyll gyda phobl sy’n byw mewn tlodi,
helpa ni i ddadwneud y systemau gormes a welwn yn ein byd,
helpa ni i ymprydio fel yr ymprydiaist ti.
Amen.



Cyfiawnder 
hinsawdd 

Wythnos 3: Gwaredigaeth
Ein gwaredu i beth?

Gobeithio a herio
Waredwr Mawr, 
fe deithiaist ti i’r Groes, 
gan gwrdd â ni yn ein gwendid. 
Yn barod ac yn disgwyl i’n trawsnewid trwy dy Ysbryd 
tra’r oedden ni’n bell i ffwrdd, 
fe wnest ti ein ceisio... a’n cael. 
Waredwr Mawr, 
sydd, trwy dy Ysbryd yn gruddfan â’r greadigaeth oll, 
dros waredigaeth ac adfywiad pob peth, 
trawsnewidia ni a’r byd o’n cwmpas. 
Amen.

Gwaredigaeth
Craidd ein gobaith fel Cristnogion ydy gwaredigaeth. Rydyn ni’n ymwybodol o’n natur doredig a’n 
hangen am ras a maddeuant. Fe welwn hyn ar lefel bersonol, ac yn y byd o’n cwmpas. Fe’i gwelwn 
yn anghyfiawnder yr argyfwng hinsawdd ac yn sgandal tlodi.   

Pan fo gwerth cynhenid pob bod dynol a harddwch y greadigaeth yn wyrdröedig, mae’r 
dyhead ynon ni am rywbeth gwahanol. Edrychwn yn aml at stori’r Pasg i’n bodloni yn yr hiraeth 
hwnnw. Mae aberth Iesu a gobaith yr atgyfodiad yn siarad â ni am Dduw llawn gweledigaeth a 
gweithredoedd achubol.   

Mae’r hanes hwn yn ein gwahodd i mewn at waith bwriadau achubol Duw. Fe’n galwyd i unioni’r 
hyn sy’n anghywir. Rydyn ni’n rhan o’r gwaith trawsnewidiol hwn wrth inni garu ein cymydog, pan 
fyddwn ni’n mynd i’r afael ag achosion craidd tlodi a’r argyfwng hinsawdd. Fel y cawn weld yn 
ein darlleniadau o’r Beibl, dydyn ni ddim ar ein pennau’n hunain yn y gwaith hwn o adeiladu ei 
Deyrnas. Fe addewir inni’r Ysbryd Glân, sy’n gwmni inni, yn ein cryfhau ar gyfer yr heriau o wneud 
cyfiawnder hinsawdd yn realaeth.  

Naomi Mumo
Y bobl sydd fwyaf ar y cyrion yn ein byd, a’r rhai a effeithiwyd 
fwyaf gan yr argyfwng hinsawdd ydy menywod sy’n byw mewn 
tlodi eithriadol. Mae anghyfiawnder tlodi, anghydraddoldeb 
rhywiol ac anghydraddoldeb hiliol yn golygu mae eu lleisiau 
nhw ydy’r rhai lleiaf tebygol o gael eu clywed; serch hynny, mae 
llawer ohonyn nhw’n sefyll yn y bwlch ac yn arwain y ffordd o ran 
gwaredigaeth y cread. 

Mae Naomi’n byw gyda’i gŵr yn Nhalaith Kitui yn ne-ddwyrain 
Kenya. Mae’r rhanbarth wedi’i heffeithio’n ddifrifol gan sychder 
ar ôl sychder, gan arwain at golledion a difrod dychrynllyd. I 
Naomi, roedd y diffyg glaw yn golygu colli da byw a chnydau, a’r 
baich ychwanegol o orfod cerdded milltiroedd maith i geisio dŵr. 
Mae Naomi a’i ffrindiau wedi adeiladu argae pridd i ddal dŵr yn 
agosach at adre’, gan roi mwy o amser iddi ddilyn ffyrdd eraill o 
wneud bywoliaeth.

Mae Naomi yn eiriolwr dros yr hinsawdd ac yn gweithio i addysgu  
pentrefi lleol ynghylch manteision plannu coed a lleihau plastig. 

Naomi Mumo, cadeirydd 
Grŵp Eiriolaeth Newid 
Hinsawdd yn Kyeng’e.

‘Mae’r holl fyd yn llygru’r amgylchedd. Mae’r cyfrifoldeb ar bawb.  
Nid un wlad yn unig.’

Naomi Mumo

Tra bo pob un ohonon ni’n gyfrifol am gymryd gofal o‘r byd o’n cwmpas, rhaid inni hefyd gofio 
pwy sydd wedi achosi’r difrod mwyaf a phwy sydd â’r adnoddau i newid pethau er gwell. Beth 
fase’n ei olygu inni i edifarhau go iawn fel cenedl, gan gydnabod ein cyfrifoldeb heddiw a chymryd 
cyfrifoldeb am ein rhan yn y gorffennol yn yr argyfwng hinsawdd?

Darllenwch y darnau hyn o’r Beibl 
1 Pedr 1:18-19 
Rhufeiniaid 8:19-27 
Marc 12:28-34

Myfyrio a thrafod  
1.  Cymrwch olwg yn ôl eich taith fel Cristion a meddwl am eich profiad o waredigaeth Duw.  

A ydy e wedi newid y ffordd rydych chi’n ymwneud â’r byd o’ch cwmpas?
2.  Mae’n rhaid i waredigaeth a thrawsnewidiad fynd y tu hwnt i’r unigolyn, a threiddio i’n heglwysi, 

llywodraethau a busnesau er mwyn inni allu gwneud cyfiawnder hinsawdd yn realaeth.  
Sut fyddai hyn yn edrych yn ymarferol?

3.  Meddyliwch sut allwn ni fel unigolion/grŵp/eglwys fod yn rhan o’r trawsnewidiad hwnnw o’n 
henwadau, ein llywodraeth neu fusnesau i helpu gwneud cyfiawnder hinsawdd yn realaeth.  
Pa gamau penodol fyddai’n rhaid inni eu cymryd?  

Gwahodd a gweithredu
Y mis hwn, ceisiwch amser yn un o gyfarfodydd eich eglwys i weddïo i drawsnewidiad  
achubol Duw arwain at gyfiawnder hinsawdd.

Dewiswch un weithred drawsnewidiol i’w datblygu o’ch sgyrsiau. Nodwch eich camau yn eich llyfr 
lòg cyfiawnder hinsawdd. 

Gweddi i gloi
Gwaredwr yr holl greadigaeth, 
gweddïwn am dy waith achubol parhaus 
yn ein calonnau ac yn ein bywydau, 
yn ein cymunedau, 
yn systemau a strwythurau ein cartref byd-eang, 
yn y greadigaeth oll. 
Tyrd â dy drawsnewidiad, 
rho ni ar waith gwaredigaeth  
yn ein calonnau a’n bywydau’n hunain, 
yn ein cymunedau, 
yn mynd i’r afael â systemau a strwythurau anghyfiawn, 
yn gofalu am y greadigaeth. 
Galluoga ni trwy dy Ysbryd, 
fel y gallwn adeiladu dy Deyrnas 
yma, nawr. 
Amen.



Wythnos 4: Cymod
Sut ydyn ni’n adfer?

Gobeithio a herio
Dduw’r Creawdwr, 
dechrau a diwedd pob peth, 
fe gyflwynwn iti ein natur doredig. 
Dydyn ni ddim wedi caru ein cymydog fel ni ein hunain, 
dydyn ni ddim wedi caru’r ddaear fel ni ein hunain. 
Helpa ni i weld dynoliaeth ymhob peth a ddaw ar ein traws, 
helpa ni i fendio pob perthynas. 
Wrth iti gymodi popeth â thi dy hun 
trwy waith dy Fab, 
helpa ni i fod yn bobl y cymodi. 
Amen.

Cymodi
O’r eiliad honno yn Genesis pan dorrwyd y berthynas rhwng Duw a’r ddynoliaeth, fe welwn Dduw 
ar berwyl, ar genhadaeth, i’n dwyn ni’n ôl i berthynas o gymod. Dro ar ôl tro, fe gawn y stori’n cael ei 
hail-adrodd am y rhai hynny a fu’n bell i ffwrdd yn cael eu dychwelyd. 

Trwy Iesu, nid yn unig y cynigir inni ffordd o gymodi â Duw, ond hefyd â’n gilydd a’r oll o’r 
greadigaeth. 

Mae maddeuant yn allweddol i gymodi – y maddeuant a gynigir gan yr un gafodd ei frifo, a’r 
maddeuant a geisir gan y tramgwyddwr. Mae’r weithred o faddeuant yn cynnig y posibilrwydd o 
drawsnewidiad i’r tramgwyddwr, a chyfle i ddilyn llwybr newydd.  

Mae poen y golled a’r difrod fel canlyniad i’r argyfwng hinsawdd i’w brofi mewn sawl ffordd. Gall 
teuluoedd golli anwyliaid mewn llifogydd trwm neu gwelir colli cymunedau cyfan wrth i bobl gael eu 
gorfodi i chwilio am lety a bywoliaeth yn rhywle arall oherwydd sychder dwys, parhaus.  

Wrth gydnabod ein rhan ninnau yn nirywiad ac ymddatodiad yr hinsawdd, ac wrth geisio maddeuant 
a chymod â’r greadigaeth oll, mae’n rhaid i ninnau hefyd allu gweld y potensial hynny mewn eraill. 
Beth fyddai’n ei olygu inni weld potensial cyffesu, maddeuant a chymod yn arweinwyr ein byd sydd 
wedi anwybyddu bygythiadau i’r hinsawdd, y diwydiant tanwydd ffosil a’r llygrwyr mawr?

Mendio perthynas
Dyma Bob Kikuyu, Ymgynghorwr Diwinyddol Cymorth Cristnogol, yn myfyrio ar gymod pan ddaw 
hi’n fater o golled a difrod o ganlyniad i’r argyfwng hinsawdd:

Mae cymod yn gofyn inni weld lle’r aethon ni o’i le, fel unigolion, cymunedau a dynoliaeth. Rhaid 
inni weld anghyfiawnder y systemau a grëwyd ganddon ni sydd wedi achosi niwed i bobl a’r blaned, 
i ofyn am faddeuant ac i geisio ffyrdd gweithredol o anelu at gyfiawnder.

Darllenwch y darnau hyn o’r Beibl
Colosiaid 1:15-20 
2 Corinthiaid 5:18-21 
Effesiaid 4:32

Myfyrio a thrafod 
1. Ymhle welsoch chi enghreifftiau o gymod?  
 Gallai hynny fod yn eich bywyd chi eich hunan, eich cymuned neu o gwmpas y byd.
2.  Mae cymod yn gofyn cydnabod y gwir, maddeuant a gweld potensial trawsnewid yn y person 

sydd ar fai.  
Pan ddaw hi at yr argyfwng hinsawdd, pwy sydd angen cydnabod y gwirionedd, a phwy 
sydd angen cynnig maddeuant? 

3. Ymhle welwch chi gyfleoedd i’ch eglwys gymodi â’r greadigaeth oll?  
 Sut fasech chi’n mynd o’i chwmpas hi’n ymarferol? 

Gwahodd a gweithredu 
Mae cymod yn weithredol, felly cymerwch un syniad o’ch sgwrs i anelu at gymod yn weithredol. 
Ychwanegwch hyn at eich llyfr lòg cyfiawnder hinsawdd. 

Mae arfer y Cymun yn un ffordd o gofio ein bod wedi cymodi â Duw, a bod ganddon ni’r capasiti i 
gael ein cymodi â’n gilydd. Yr wythnos hon, rhannwch y Cymun gyda’ch gilydd fel grŵp.  

Gweddi i gloi
Trwy’r bara a thrwy’r gwin,
rwyt yn ein hatgoffa o’r corff a’r gwaed.
Yn doredig a chleisiedig,
fe gymeraist ti greadigaeth glwyfedig.  
Fe’i gorffennwyd.
Trwy aberth a marwolaeth, rwyt yn cyflwyno bywyd,
achubiaeth a chymod inni,
â Duw,
â’n gilydd,
â’r ddaear.
Dyma gariad.
Gwreiddia ni yn nyfnder dy gariad.
Amen.

‘Pan ddilynir trywydd cymod, mae modd inni adfer ein perthynas â’n cyd-ddyn. Mae’r 
golled a’r difrod a achosir gan yr argyfwng hinsawdd yn fater o gyfiawnder, gyda rhai’n 
ddiystyriol o eraill yn eu gweithredoedd. 

‘Mae cymod yn cynnig llwybr at gymodi perthynas. Mae cymod yn caniatáu inni 
siarad â’n gilydd a chanfod ffyrdd a modd i gydnabod y niwed a wnaed heb achosi 
rhaniadau pellach. Ond yn fwy na dim arall, mae cymod yn agor y drws i’r cymunedau 
hynny sy’n dyheu i weithredu cyfiawnder i gerdded law yn llaw ymlaen mewn undod 
gyda’r nod gyffredin o gymodi â’r greadigaeth ac iachau â’r greadigaeth.’



Hope

Wythnos 5: Adfer
Beth mae’n ei olygu i adfer?

Gobeithio a herio 
Dduw sy’n iachau  
Dduw sy’n mendio, 
fe wyddost ti beth ydy cost maddeuant, 
rwyt ti’n ffieiddio clorian anghytbwys, anonest, 
rwyt ti’n ymhyfrydu mewn pwysau cyfartal, cyfiawn. 
Helpa ni i weld lle rydyn ni wedi niweidio, 
helpa ni i edifarhau o’n ffyrdd. 
Rho weledigaeth inni o gyfiawnder, 
cyfiawnder sy’n mendio ac yn iachau, 
fel ein bod yn cerdded yn dy ffyrdd di. 
Amen.

Beth mae’n ei olygu i adfer? 
Dros yr wythnosau diwethaf, fe fuon ni’n myfyrio ar gyffesu, edifeirwch, a chymod. Wrth y bu inni 
archwilio’r agweddau hyn o’n cerddediad â Duw trwy lens yr argyfwng hinsawdd, mae’n bosib inni 
ddod i sylweddoli ein cyfranogaeth ni yn hyn i gyd, ein hangen am faddeuant a’n dyhead am gael 
ein cymodi â’r byd o’n cwmpas. Wrth gydnabod ein rhan, yn bersonol ac ar y cyd, yn sgandal tlodi 
a’r distryw ar yr amgylchedd, efallai i’n meddyliau droi at ystyried pa fodd mae mendio’r difrod. 
Dydy hyn ddim yn hawdd, gall olygu amser, arian a chymod.

Colled a difrod  
Mae Nushrat Rahman Chowdhury yn gweithio i Cymorth Cristnogol yn Bangladesh. Isod, fe’i 
gwelwn hi’n myfyrio ar y golled a’r difrod a achosir gan yr argyfwng hinsawdd:

Byddai ceisio sicrhau iawndaliadau go iawn 
yn ein harwain i leoedd lle byddai’n rhaid inni, 
fel Iesu, herio’r status quo a’r rhai hynny sydd 
mewn grym. Sut wnewch chi godi’ch llais?

Darllenwch y darnau hyn o’r Beibl
Luc 19:1-10

Mae Saceus yn dangos inni rhywbeth diddorol 
am yr hyn mae’n ei olygu i adfer. Mae Iesu’n 
ei alw’n ‘fab i Abraham’ - gan atgoffa’r dorf fod 
ganddyn nhw gydhunaniaeth. Mae’r gormeswr 
a’r un a ormesir ill dau wedi’u creu ar lun a delw 
Duw. Dydy ymateb Saceus wrth gyfarfod ag Iesu 
ddim wedi’i gyfyngu’n unig i gydnabod ei bechod, 
derbyn maddeuant ac edifarhau, ond yn mynd y 
tu hwnt i hyn at unioni’r difrod a wnaed. 

Myfyrio a thrafod
1. Meddyliwch am amser pan fu gorfod ichi adfer sefyllfa gyda theulu, ffrindiau neu gydweithwyr.  
  Beth oedd yn angenrheidiol er mwyn i hynny ddigwydd – sut wnaethoch chi dynnu ar  

eich ffydd?  
2. Lle rydych chi wedi gweld colled a difrod a grëwyd gan yr argyfwng hinsawdd yn ein byd –  
 beth fyddai’n angenrheidiol i sicrhau adferiad cyfiawn?
3.  Myfyriwch ar rôl yr eglwys yn adfer colled a difrod yr argyfwng hinsawdd. Sut fyddai hyn yn 

edrych ar lefel eich eglwys leol a’r eglwys yn genedlaethol a sut fyddai pob un ohonoch 
chi’n chwarae rôl?

Gwahodd a gweithredu
Treuliwch ychydig amser yn archwilio i golled a difrod o amgylch y byd mewn erthyglau  
newyddion am drychinebau hinsawdd neu ddarllen hanesion ar wefan Cymorth Cristnogol:  
caid.org/riseuppayupstories

Os ydych am gynnwys gweddill eich eglwys yn y mater hwn, defnyddiwch ein pecyn 
gweithredu Rise Up Pay Up: caid.org.uk/riseuppayuppack

Dewiswch un weithred ymarferol o’ch trafodaeth y gallech chi ei chyflawni fel eglwys. Sgwennwch 
hon i lawr yn eich llyfr lòg gweithredu cyfiawnder hinsawdd.

Gweddi i gloi 
Iesu,
fel Saceus, rydyn ni’n dymuno dy weld di,
helpa ni i glywed dy alwad a’th wahoddiad.
Fel Saceus, rydyn ni’n cydnabod 
lle bu ein gweithredoedd neu’n diffyg gweithredu yn cynnal anghyfiawnder,
helpa ni i adnabod a gwybod dy faddeuant.  
Fel Saceus, dyheuwn am unioni pethau,
helpa ni i ddefnyddio’r oll sydd ganddon ni i geisio adfer. 
Boed inni gael ein trawsnewid er mwyn gallu trawsnewid. 
Amen.

Difrod difrifol llifogydd ym mhentref Telahi, wedi 
glaw llifeiriol yn Rhanbarth Lakhinpur, Assam, India.

‘Ym mis Ebrill 2022, ymledodd gwres mawr trwy Dde Asia, gan effeithio ar 
gyflenwadau dŵr ac ynni, amaethyddiaeth, ac iechyd pobl ac anifeiliaid. Profodd rhan 
ogledd-orllewinol a chanolbarth India y mis Ebrill poethaf ers 122 o flynyddoedd. Yn 
Bangladesh – lle dwi’n byw – aeth y tymheredd dros 40°C yn Ebrill; roedd bywyd yn 
annioddefol fel canlyniad i’r prinder dŵr ac ynni. 

‘Ar yr un amser, roedd Assam, talaith yng Ngogledd-ddwyrain India, yn brwydro 
llifogydd; collodd 200 o bobl eu bywydau, effeithiwyd dros 700,000 o bobl, a 
difrodwyd holl ffyrdd a thraciau’r dalaith yn ddifrifol.

‘Ond y bobl a’r cymunedau sydd wedi gwneud y lleiaf i achosi’r argyfwng hinsawdd 
ydy’r rhai sy’n cael eu heffeithio fwyaf. Mae tai, tiroedd, ysgolion, ysbytai a ffyrdd yn 
cael eu colli a’u difrodi gan lifogydd a seiclonau. Mae pobl yn colli popeth. Mae’n rhaid 
i lygrwyr dalu am y colledion a’r difrod maen nhw wedi’u hachosi.’

Mae Nushrat yn ein cyfeirio at gwestiwn pwysig iawn – pwy sy’n talu am y difrod a wnaed,  
a sut wedd ddylai hynny gymryd? Mae Cymorth Cristnogol yn credu ei bod hi’n amser  
gwneud i lygrwyr dalu. 

Does dim modd adfer neu adnewyddu popeth a gollwyd neu a ddifrodwyd bob tro. Ond  
gall iawndal ariannol fod yn ddechrau. Am 30 mlynedd, mae pobl fel Nushrat wedi galw  
am iawndaliadau. Yn y cyfamser, mae cwmnïau tanwydd ffosil wedi gwneud elw enfawr  
ac wedi troi cefn ar y difrod maen nhw wedi’i achosi. 

Gobaith

Wythnos 6: Gobaith
Y byd fel y dylai fod 

Gobeithio a herio
Dduw gobaith, 
fe anfonaist ti Iesu er mwyn i bawb gael bywyd, 
bywyd yn ei holl lawnder. 
Fe welwn leidr anghyfiawnder yn lladd, dwyn a dinistrio –  
colled a difrod yr argyfwng hinsawdd, 
sgandal tlodi. 
Helpa ni i fod yn rhan o dy weledigaeth di ar gyfer y greadigaeth oll, 
gwreiddia dy obaith yn ddwfn yn ein calonnau 
fel ein bod yn sefyll yn gadarn fel un, 
gan gofio’n barhaol ein cymdogion byd-eang. 
Amen.

Mae’r wythnos olaf hon o gasglu yn gyfle i fyfyrio ar yr hyn oll y buon ni’n ei glywed, trafod ac 
ymrwymo iddo yn ein llyfr lòg gweithredu cyfiawnder hinsawdd. 

Treuliwch ychydig o amser yn bwrw golwg yn ôl, gan ddefnyddio’r ddau gwestiwn yma:

• Beth fu’r her fwyaf i chi wrth ystyried cyfiawnder hinsawdd? 
• Beth roddodd fwyaf o obaith ichi wrth ichi deithio trwy’r bum wythnos ddiwethaf?

Y byd fel y mae a’r byd fel y dylai fod 
Ymarferiad: cymerwch ddarn mawr o bapur a thynnu llinell trwy’r canol. Rhowch bennawd i’r ddau 
hanner: ‘Y byd fel y mae’ ac ‘Y byd fel y dylai fod’. Fel grŵp, sgwennwch i lawr pob gair, ymadrodd a 
syniad sy’n dod i’ch pennau wrth ichi feddwl am y ddau ymadrodd hyn. Meddyliwch yn benodol am 
realiti yr argyfwng hinsawdd a’ch gobeithion am y dyfodol. 

Cymerwch amser i fyfyrio ar y gwahaniaethau a’r cyffelybiaethau rhwng y ddau ddarlun hyn o’r byd.

Fel Cristnogion, rydyn ni byth a hefyd yn byw a bod gyda’r tensiwn parhaol o fyw yn y byd fel y 
mae, tra’n hiraethu am ddyfodiad Teyrnas Dduw. Mae hi’n dda inni gofio nad paradwys gosmig bell 
ydy’r Deyrnas. Roedd Iesu’n gyson atgoffa pobl fod Teyrnas Dduw’n agos, ac rydyn ninnau’n aml 
yn gweddïo geiriau gweddi’r Arglwydd ‘megis yn y nef, felly ar y ddaear hefyd’. Nid cael ein galw i 
freuddwydio’n unig am fyd gwahanol, a ffordd wahanol o fod ydyn ni – fe’n gwahoddir ni i fod yn 
rhan o’i adeiladu yma, nawr. 

Mae’r ddirnadaeth, y breuddwydion a’r syniadau sydd wedi deillio o’ch trafodaethau dros yr 
wythnosau diwethaf yn rhan o weithio allan sut mae modd i ni fod yn rhan o ddod â Theyrnas 
Dduw yma, nawr, trwy fynd i’r afael ag anghyfiawnder yr argyfwng hinsawdd, a chanfod ffyrdd 
ymarferol y gallwn ninnau a’n heglwysi geisio cyfiawnder hinsawdd.

Adeiladu’r Deyrnas
Treuliwch ychydig o amser gyda’ch gilydd fel grŵp yn edrych trwy eich llyfr lòg gweithredu 
cyfiawnder hinsawdd.

•  Penderfynwch fel grŵp sut fyddwch chi’n symud pob un o’r gweithredoedd hyn a restrwyd 
ganddoch chi yn ei flaen. 

• Beth fydd arnoch angen i wireddu’r rhain?
• Gyda phwy fydd gofyn ichi siarad neu adeiladu perthynas â nhw?
• Pryd fyddwch chi’n anelu at gwblhau pob gweithred? 
• Sut wnewch chi gadw’n atebol i’ch gilydd?

Parhau’n obeithiol
Wrth inni gerdded yn ffyrdd Duw rydyn ni’n debygol o ddod ar draws gwrthwynebiad. 
Chafodd Iesu’i hun ddim croeso cynnes gan bawb, ymhob man, ‘chwaith – roedd hyd yn oed 
arweinwyr crefyddol y cyfnod yn aml yn elyniaethus i’w neges. Pan benderfynwn ni rhoi ein 
ffydd ar waith a cheisio cyfiawnder, mae’n rhaid inni fod yn glir yn ein meddyliau ein bod yn 
camu i mewn i frwydr. Mae’r heriau yn rai go iawn. Mae gan lywodraethau, corfforaethau 
mawr ac, weithiau, ein heglwysi ni’n hunain, hanes hir o lesgedd a diffyg gweithredu.   

Wrth inni symud ymlaen a chymryd camau gweithredol, dewch inni barhau i ddychwelyd at 
ffynhonnell fawr ein ffydd a’n gobaith – Duw, ein hachubwr ac adferwr pob peth. 

Darllenwch y darnau hyn o’r Beibl 
Hebreaid 11:1-13 
Eseia 40:30-31 
Rhufeiniaid 15:13

Rhannwch yr hyn sydd wedi’ch taro am ffydd a gobaith yng nghyd-destun y frwydr am 
gyfiawnder o’r darnau a’r adnodau hyn. 

Gweddi i Gloi
Cymerwch gyfnod agored o weddi: 

• Gweddïwch dros gymunedau sy’n profi colledion a difrod oherwydd yr argyfwng hinsawdd. 
•  Gweddïwch dros lywodraethau ledled y byd i fod yn wrol a gwneud penderfyniadau a 

pholisïau sy’n gofalu am y greadigaeth.
•  Gweddïwch dros eich eglwys ac eglwysi yng ngwledydd Prydain a’r Iwerddon, am ddewrder 

ynghylch yr hinsawdd.
•  Gweddïwch dros eich grŵp wrth ichi gamu mewn ffydd a chyflawni eich gweithredoedd 

dros gyfiawnder hinsawdd.  



Llyfr lòg gweithredu cyfiawnder 
hinsawdd 
Casglwch eich syniadau a’ch gweithredoedd ar gyfer cyfiawnder hinsawdd o wythnos i wythnos. 

Pob wythnos, cofnodwch eich syniadau am gamau gweithredol yn y blwch perthnasol. Byddwch mor benodol 
ag sy bosib ynglŷn â’r hyn rydych chi’n bwriadu’i wneud, pwy sydd am ei gyflawni a phryd. Defnyddiwch y 
sesiwn yn Wythnos 6 i adolygu eich camau ac ymrwymo’ch grŵp i ddal ati i geisio cyfiawnder hinsawdd. 

Wythnos 1

Wythnos 2

Wythnos 3

Wythnos 4

Wythnos 5


